
Intanto qualche bon fisonomista

     Che zira per la piazza e che à studià

     El tratato del Porta, a prima vista 4

     Che son ridoto al verde el capirà.

E chiamando in socorso un finto amor

     El me dirà, seu forse in qualche intrigo

     Parlè, che se ghe và del vostro onor

     Dago el mio sangue per salvar l'amigo.

Sangue... intendeme, vogio dir che ghè

     Cento zecchini pronti nel comò,

     Se per centocinquanta me farè,

     Tempo dodese mesi un pagherò.

E questo xè tratarve da par vostro

     Che de bezzi in sti tempi no ghe sguazzo

     E senza pegno in man al solo inchiostro

     Nè Giudeo, nè Cristian ghe crede un cazzo.

Co sto bel discorseto el me ragiona

     El me mostra i zecchini, e mi contento

     De poderme sfogar da vero mona

     Scrivo in carta bolada e lo gò drento.

Dopo quindese dì de sta pavana

     Cerco da novo in piazza el soventor

     Che quel che m'è avanzà da la putana

     Sul banco lo zogà d'un tagiador.

Tagiador, nome orendo, esser fatal

     Sacerdote crudel del faraon

     Che senza doperar schiopo o pugnal

     Ve spogia impunemente da ladron.

Oselo de rapina che ve cazza

     Le so sgrinfe nel cuor che ve divora,

     De postribolo infame putanazza

     Che ve mostra le tete e ve inamora.

